
论语选读（一）

学而第一
○子曰：“学而时习之，不亦说(yuè)乎？有朋自远方来，不亦乐（lè）乎？人不知而不愠(yùn)，不亦君子乎？” 

○曾子曰：“吾日三省吾身：为人谋而不忠乎？与朋友交而不信乎？传不习乎？”

○子曰：“弟子入则孝，出则弟，谨而信，泛爱众，而亲仁。行有余力，则以学文。”

○子夏曰：“贤贤易色，事父母能竭其力，事君能致其身，与朋友交言而有信。虽曰未学，吾必谓之学矣。”

○曾子曰：“慎终追远，民德归厚矣。”

○子曰：“父在，观其志；父没(mò)，观其行；三年无改於父之道，可谓孝矣。”

○子贡曰：“贫而无谄(chǎn)，富而无骄，何如？”
子曰：“可也。未若贫而乐，富而好礼者也。”

○子贡曰：“诗云：‘如切如磋(cuō)，如琢如磨。’其斯之谓与？”
子曰：“赐(cì)也，始可与言诗已矣！告诸往而知来者。”

○子曰：“不患人之不己知，患不知人也。”

为政第二

○子曰：“为政以德，譬如北辰，居其所而众星共(拱)之。”

○子曰：“诗三百，一言以蔽之，曰‘思无邪’。”

○子曰：“吾十有五而志於学，三十而立，四十而不惑，五十而知天命，六十而耳顺，七十而从心所欲，不踰矩((yú jǔ)。”

○子游问孝。子曰：“今之孝者，是谓能养。至於犬马，皆能有养；不敬，何以别乎？”

○子曰：“吾与回言终日，不违如愚。退而省(xǐng)其私，亦足以发。回也不愚。”

○子曰：“温故而知新，可以为师矣。”

○子贡问君子。子曰：“先行其言，而后从之。”

○子曰：“学而不思则罔，思而不学则殆(dài)。”

○子曰：“攻乎异端，斯害也已！”

○子曰：“由！诲女(rǔ)知之乎？知之为知之，不知为不知，是知也。”

○哀公问曰：“何为则民服？”
孔子对曰：“举直错诸枉，则民服；举枉错诸直，则民不服。”

○子曰：“人而无信，不知其可也。大车无輗(ní)，小车无軏(yuè)，其何以行之哉？”
○子曰：“非其鬼而祭之，谄也。见义不为，无勇也。”

八佾第三

○孔子谓季氏：“八佾(yì)舞於庭，是可忍也，孰不可忍也？”

○林放问礼之本。子曰：“大哉问！礼，与其奢也，宁俭；丧，与其易也，宁戚。”

○子曰：“君子无所争，必也射乎！揖(yī)让而升，下而饮，其争也君子。”

○祭如在，祭神如神在。子曰：“吾不与祭，如不祭。”

○王孙贾问曰：“与其媚於奥，宁媚於灶，何谓也？”
子曰：“不然，获罪於天，无所祷也。”

○子曰：“周监(jiàn)於二代，郁郁乎文哉！吾从周。”

○子曰：“射不主皮，为力不同科，古之道也。”

○子贡欲去告朔(gù shuò 音顾硕)之饩(xì，音系)羊。
子曰：“赐也，尔爱其羊，我爱其礼。”

○定公问：“君使臣，臣事君，如之何？”
孔子对曰：“君使臣以礼，臣事君以忠。”

○子曰：“关雎，乐而不淫，哀而不伤。”

○子语(yù)鲁大(tài，同太)师乐。曰：“乐其可知也：始作，翕(xī)如也；从(zòng)之，纯如也，皦(jiǎo)如也，绎(yì)如也，以成。”

○仪封人请见。曰：“君子之至於斯也，吾未尝不得见也。”从者见之。
出曰：“二三子，何患於丧乎？天下之无道也久矣，天将以夫子为木铎(duó)。”
里仁第四
○子曰：“里仁为美。择不处仁，焉得知(zhì)？”

○子曰：“唯仁者能好人，能恶(wù)人。”

○子曰：“富与贵是人之所欲也，不以其道得之，不处也；贫与贱是人之所恶也，不以其道得之，不去也。君子去仁，恶乎成名。君子无终食之间违仁，造次必於是，颠沛必於是。”

○子曰：“朝闻道，夕死可矣。”

○子曰：“君子之於天下也，无适(dí)也，无莫也，义之与比。”

○子曰：“不患无位，患所以立；不患莫己知，求为可知也。”

○子曰：“参(shēn)乎！吾道一以贯之。”曾子曰：“唯。”子出。门人问曰：“何谓也？”曾子曰：“夫子之道，忠恕而已矣。”

○子曰：“见贤思齐焉，见不贤而内自省(xǐng)也。”

○子曰：“父母之年，不可不知也。一则以喜，一则以惧。”

○子曰：“古者言之不出，耻躬之不逮(dài)也。”

○子曰：“以约失之者鲜(xiǎn)矣。”

○子曰：“君子欲讷(nè)於言而敏於行。”

○子曰：“德不孤，必有邻。”

